
      KARAPATAN-Bikol
===============================================================

Enero 02, 207

Pahayag sa Midya


Sanggunian: Jose Pernia – BAYAN MUNA




Fred Mansos – BAYAN




John Conception - KARAPATAN

Panibagong taon ng terorismo at pamamaslang ng gubyernong Arroyo sa Mamamayan!

Ang taong 2006 ay nagtapos sa walang kaparis na pamamaslang ng berdugo at pekeng pangulong GMA sa mamamayan. Gamit ang AFP/PNP, CAFGU, grupong paramilitar, at binuong “death squad” naitala ang 818 kabuuang bilang ng pinaslang sa buong bansa mula ng maupo si GMA noong 2001. 129 dito ay mula sa Bikol. 

Pinakahuli ang brutal na pagpatay kay Rodolfo “Pong” Alvarado, Jr., 5:30 ng hapon noong Desyembre 31, 2006 ilang oras bago sumapit ang bagong taon. Siya ay pinagbabaril habang minamaneho ang kanyang kotse palabas sa kanilang bahay sa San Lorenzo St., Bgry. Sta. Cruz, Ligao City. Siya ang ika-42 pinatay sa Bikol noong 2006 lamang.

Si Alvarado ay Regional Project Officer ng Bayan Muna at ika-anim na nominado sa kongreso ng nasabing party list. Tumatayong Provincial Coordinator ng Bayan Muna Albay, Convenor ng Bikol POWER (People’s Oppose to Warrantless Electricity Rates) at bahagi ng secretariat ng Bikol Movement for Disaster Response (BMDR).

Naniniwala ang Bayan Muna, KARAPATAN at BAYAN Bikol kasama ang mga kaalyadong organisasyon nito na tanging ang gubyernong Arroyo, AFP/PNP/CAFGU at grupong paramilitar ang may malinaw na intensyon sa sunod-sunod na pagpatay sa hanay ng aktibista at mamamayan.

Ang iresponsable at malisyosong akusasyon na ang aming mga organisasyon ay “front” ng CPP/NPA/NDF ang ginagawang dahilan sa bawat pagpaslang. Itinuturing na kalaban ng estado ang mamamayang lumalaban at naninindigan para sa pampulitikang pagbabago, katotohanan, kapayapaang nakabatay sa hustisya, nakabubuhay na sweldo at maayos na trabaho.

Sa gitna ng matinding kahirapang dinaranas ngayon ng rehiyong Bikol dahil sa magkakasunod na bagyong dumaan, prioridad ni GMA at ang kanyang “death squad” ang pagpapatahimik sa kanyang mga kaaway upang manatili sa malakanyang.

Mariin naming kinokondina ang pagpatay kay kasamang “Pong”. Nananawagan kami sa mga alyado, tagasuporta at sa lahat ng nagmamahal sa demokrasya na patuloy na manindigan at lumaban para sa karapatan at katarungan. Tutulan at labanan ang terorismo ng estado. Magkaisa at ipagtagumpay ang mga pagkilos para sa pagpapatalsik sa pasista at pahirap sa masang si GMA. Hanggat siya ay nasa pwesto, patuloy na dadami ang kaso ng pamamaslang.

HUSTISYA PARA KAY KASAMANG “OMPONG” ALVARADO JR.!

HUSTISYA PARA SA MGA BIKTIMA NG PAMPULITIKANG PAMAMASLANG!
